
Syng som aldri før! 
Kva gjer julesongane med oss? Vakre ord om lys og glede, fryd og fred. Handlar dei om andre enn oss, i ei anna tid, ein annan stad?
Freden i verda har ikkje vore meir truga sidan Cubakrisa i 1962, melder BBC. Kan vi likevel syngja «Fred over jorden, menneske, fryd deg!»? (Salmeboka nr.48) Svaret er JA! Vi ikkje berre kan, vi MÅ syngja og fryda oss og feira og aldri gje opp trua på at Gud har verda i si hand. Hans vilje er å skapa fred og rettferd og gje alle menneske glede og tilgjeving i trua på Jesus. 
Juleevangeliet fortel oss at Gud ved å senda sin son til oss opnar ein ny veg for menneska til å leva sine liv i tillit og tru til Guds nåde, utan krav om høg moral eller plettfri livsførsel.
Det er noko enkelt over evangeliet om Jesusbarnet. «Frå krubba til krossen gjekk vegen for deg, slik opna du porten til himlen for meg.» (Salmeboka nr. 56) Salmen fangar juleevangeliet – og kristen tru – i éi setning. 
Har du ikkje ei salmebok? Ønsk deg ei til jul! 
Vi går snart inn i jubileumsåret 2025. I over 900 år har vi sunge julesongar saman her i Rogaland. For heile 1700 år sidan vart trua på Jesus formulert slik i den nikenske truvedkjenninga: «For oss menneske og til vår frelse steig han ned frå himmelen». (Salmeboka s. 1144-1145). 800 år seinare blei Domkirka i Stavanger bygd til ære for Gud og glede for menneske. Vi kan ikkje vurdera høgt nok kva den glade bodskapen om Jesus har betydd og fortsatt betyr. 
Gleda Jesus gjev er ikkje ein motsetnad til ein mørk situasjon i verda eller til sorg. Den ber oss gjennom alt, særleg når vi syng saman. 
Julesongane er til for å bli brukt midt i uroa, midt i sorgene. Vi kan syngja dei trass i alt som er mørkt, og på grunn av lyset Jesusbarnet brakte inn i verda. Dei set toner til håpet og held fast freden. 
«Verden var aldri helt forlatt! En stjerne skinner i natt.» (Salmeboka nr. 68)

